
Nasionale Jesus Marse 17 Junie 2006
Nasionale dag van gebed vir die Media 18 Junie
 

Die Jesus Projek spreek die misbruik van die Here se Naam in die media aan. In die jongste tyd is die saak weer op die spits gedryf met die uitlating van een van Polisiekarre se lede. Dat eerbied vir die Here se Naam uiters belangrik is vir Suid Afrikaanse gelowiges kon uit die lewende debatvoering afgelei word. 
 

Die eerste media vas het duisende Christene betrek. Talle het getuig dat diè tyd hulle weer help prioritiseer het. Die televisie,hoe vermaaklik ookal,absorbeer te veel waardevolle tyd in die lewe van `n gelowige. Kinders bring gemiddeld vyf ure per dag voor die kassie deur. Saans word etes voor die TV genuttig met die uitsluiting van lewendige en gesellige verkeer tussen gesinslede. Gesamentlike stiltetyd, gesels, gemeentelike byeenkomste, selfs eredienste, moet plek maak vir die een rigting indoktrinasie van die TV skerm. Indien die TV nie vermaaklik genoeg is nie word videos en DVD`s vertoon, die tyd voor die rekenaar verwyl of die teater besoek. 
 

TV vermaak kan  Christene stelselmatig vervreem van die dinge wat belangrik is. Daarbenewens is daar nie meer tyd vir naasteliefde en diens nie. Programme word dikwels kritiekloos aborbeer terwyl kinders se kykgewoontes nie gemonitor word nie. In die geweldskultuur van Suid Afrika kan `n besliste saak uitgemaak word dat daar te veel ongemotiveerde en brutale geweld aangebied word. Ouderdoms- en ander beperkinge vrywaar kykers nie. Die feit dat `n persoon volwasse is beteken nie dat alle programme heilsaam is nie. Hierdie en ander sake word deur die tweede nasionale media vas onder die loep gebring. 
 

Die media vas wil Christene aanmoedig om vir twee weke, tw 4-18 Junie, minder,selfs geen TV te kyk nie. Ook flieks en ander vermaak word vermy. Gedurende die tyd word aan die hand van `n gebedskalender (wat op aanvraag beskikbaar is) positief voorbidding gedoen vir die media. Nav kritiek verlede jaar onderstreep die Jesus Projek dat die media vas op Christene gerig is en nie `n boikotaksie verteenwoordig nie. Dat die media egter kennis neem dat Christene kan saamstaan oor sake wat hulle raak is gewis. Gedurende die twee weke word voorbidding gedoen vir die belangrike taak van die media in Suid Afrika en wêreldwyd. Daar word gekuier en gedien. Die plaaslike gemeente word herondek en ondersteun. 
 

Die Jesus Projek suggureer dat daar in plaaslike gemeenskappe Jesus Marse gehou sal word op 17 Junie. So `n geleentheid bind gelowiges van alle agtergronde saam. Tydens die mars kan met behulp van vlae en baniere uitdrukking gegee word aan Christene se lojalitiet en verbondenheid aan die Here. 
 

Die Jesus Projek se media vas vorm deel van Transformasie Afrika se 90 dae van aksie program wat die wêreldwye gebedsbyeenkomste op 4 Junie opvolg. Die media vas word ook deur  verskeie kerkleiers en denominasies ondersteun. Een van die groepe,die Evangelical Alliance of South Africa verteenwoordig miljoene Christene in Suid Afrika. Die AGS het deur sy president,dr Isak Burger,hul steun aan die inisiatief toegesê. Die Jesus Projek werk ook trots saam met Jericho mure. Na verwagting sal verskeie ander groepe die media vas formeel ondersteun.
 

Die 18 Junie word as nasionale dag van gebed vir die media geoormerk. Gemeentes word aangemoedig om eredienste rondom verantwoordelike media gebruik in te rig. 

Gratis gebeds kalenders is beskikbaar op aanvraag en kan ook op die webtuiste www.thejesusproject.co.za bekom word
Ds Jannie Pelser,organiseerder is beskikbaar vir onderhoude. Hierdie persverklaring is ook in engels beskikbaar. 

